
	       Նախագծով՝ Օրենքում լրացվող 36-րդ հոդվածի 1.1-ին մասում առաջարկվում է սահմանել, որ շահերի բախմանը ՀՀ օրենսդրությամբ ներկայացվող պահանջները չպահպանելը հանգեցնում է գործարքի անվավերության: Նման գործարքն առոչինչ է: Միաժամանակ, առաջարկվում է ամրագրել, որ այդ դեպքում պայմանագրի կողմ հանդիսացող՝ ընտրված մասնակիցը պատվիրատուին վերադարձնում է գործարքով իր ամբողջ ստացածը, իսկ պատվիրատուն պայմանագրի կողմ հանդիսացող՝ ընտրված մասնակցին ոչինչ չի վերադարձնում, ներառյալ իրական վնասը կամ բաց թողնված օգուտը: Այս առումով անհրաժեշտ ենք համարում փաստել, որ Քաղաքացիական օրենսգրքի 304-րդ հոդվածի 2-րդ մասի համաձայն՝ Գործարքի անվավերության դեպքում կողմերից յուրաքանչյուրը պարտավոր է մյուս կողմին վերադարձնել գործարքով ամբողջ ստացածը, իսկ ստացածը բնեղենով վերադարձնելու անհնարինության դեպքում (ներառյալ, երբ ստացածն արտահայտվում է գույքից օգտվելու, կատարված աշխատանքի կամ մատուցված ծառայության մեջ)` հատուցել դրա արժեքը դրամով, եթե գործարքի անվավերության այլ հետևանքներ նախատեսված չեն օրենքով: Թեև Քաղաքացիական օրենսգրքի 304-րդ հոդվածը թույլ տալիս է առոչինչ գործարքի առկայության դեպքում անվավերության հատուկ հետևանքների նախատեսումը օրենքով, այնուամենայնիվ, հարկ ենք համարում ընդգծել, որ առոչինչ գործարքի էությունը կայանում է դրա՝ իրավաբանական փաստ չլինելու հանգամանքի ակնհայտության մեջ, և դրա առանձհատկություններից է նման գործարքի կատարման առնչությամբ պետության երաշխավորության բացակայությունը: Առոչինչ գործարքն այդպիսին է օրենքի ուժով՝ առանց դատարանի միջամտության։ Առոչինչ գործարքի պարագայում յուրաքանչյուր շահագրգիռ անձ իրավասու է այն չընդունել և համարել որպես երբևէ իրավաբանական հետևանքներ չառաջացրած, այնինչ առաջարկվող կարգավորման պարագայում այնուամենայնիվ, առաջանում են բացասական իրավական հետևանքներ ընտրված մասնակցի համար, ում նկատմամբ «երկկողմանի» ռեստիտուցիայի սկզբունքը կիրառվում է միակողմանիորեն և նա հետ չի ստանում իր հանձնած աշխատանքը, գույքը կամ ծառայությունները (կամ դրա արժեքը): Այս համատեքստում, ընդունելով նախագծի հեղինակների հետապնդած նպատակը՝ շահերի բախման առկայության պայմաններում կնքված առոչինչ գործարքի անվավերության առավել խիստ հետևանքներ սահմանելու, այնուամենայնիվ, առաջարկում ենք դիտարկել գործարքի առոչնչության կառուցակարգի էությանը չհակադրվող մեխանիզմների կիրառմամբ հետապնդվող նապատակին հասնելու հնարավորությունը (օրինակ՝ տույժերի և (կամ) տուգանքների նախատեսում): 

	Չի ընդունվել: Նախագծով սահմանվող կարգավորումն առաջին հերթին պայմանավորված է շահերի բախման կանխման եւ դրա զգայուն հետեւանքների բացառման առանձնահատուկ անհրաժեշտությամբ: Այս կապակցությամբ, շահագրգիռ մարմինների հետ քննարկումների արդյունքում ընդունելի է համարվել սահմանել առավել խիստ իրավական հետեւանքներ՝ հանրային միջոցների անմիջական օգտագործման գործընթացում փոխկապակցված անձանց համար։
Քաղաքացիական օրենսգրքի 304-րդ հոդվածի 2-րդ մասը, իհարկե, առոչինչ գործարքների համար նախատեսում է ռեստիտուցիայի ընդհանուր կանոն, սակայն նույն դրույթը միաժամանակ թույլ է տալիս օրենքով սահմանել առոչինչ գործարքի համար հատուկ իրավական հետեւանքներ։ Հաշվի առնելով, որ շահերի բախմամբ պայմանավորված իրավունքի խախտումը սպառնում է արդյունքի անաչառությանը եւ կարող է առաջացնել կոռուպցիոն ռիսկեր, դիտարկվել է ոչ միայն գործարքի ուժը կորցրած ճանաչելը, այլեւ նման խախտումը թույլ տված մասնակցի՝ գործարքից որևէ օգուտ ստանալու հնարավորությունը բացառելը, այդպիսով ապահովելով խախտման կանխարգելման ուժեղ ազդեցություն:
Այդ է պատճառը, որ նախագծով կիրառվող միակողմանի ռեստիտուցիայի կառուցակարգը դիտարկվել է ոչ թե որպես քաղաքացիական շրջանառության մեջ ներդրված ընդհանուր սկզբունքների խախտում, այլ՝ օրենքով թույլատրված բացառություն՝ հատուկ իրավահարաբերությունների համար՝ հանրային շահը դիտարկվում է որպես գերակա՝ մասնավոր շահի նկատմամբ:
Գտնում ենք, որ այլընտրանքային տարբերակներ, օրինակ՝ տույժերի կամ տուգանքների կիրառումը, չեն կարող ապահովել առաջարկվող կարգավորման կանխարգելիչ ամբողջական ազդեցությունն այն պատճառով, որ դրանք չեն հանգեցնում այն իրավական դրության վերականգնմանը, որը կլիներ, եթե շահերի բախում թույլ տված մասնակցի հայտը նախապես անվավեր համարվեր եւ վերջինս չունենար պայմանագիր կնքել իրավունք: Նշվածից ելնելով՝ նման կարգավորում առաջարկելը նպատակ ունի՝
- լիարժեք բացառել գնումների գործընթացում շահերի բախումը.
- նպաստել գնումների գործընթացի նկատմամբ վստահության բարձրացմանը և հնարավոր կոռուպցիոն ռիսկերի նվազեցմանը:

	
2. Վարչապետի աշխատակազմի ֆինանսատնտեսագիտական վարչություն
	          06.08.2025թ.

	
	        02/16.5/25576-2025

	Նախագծով առաջարկվում է «Գնումների մասին» օրենքի 5-րդ հոդվածի 1-ին մասի 12-րդ կետում «անձանց» բառերը փոխարինել «մասնակիցներ» բառերով, որի փոփոխության արդյունքում կստացվի, որ նույն օրենքի նպատակի և պահանջների կատարման ապահովման համար ՀՀ կառավարությունը հաստատում է նույն օրենքով նախատեսված փոխկապակցված մասնակիցների հասկացությունը և այդ մասնակիցների կողմից գնման ընթացակարգերին մասնակցության սահմանափակման դեպքերը: Մինչդեռ նախագծով առաջարկվում է սահմանել «փոխկապակցված անձ»-ի հասկացությունը: Բացի այդ, «Հանրային ծառայությունների մասին» ՀՀ օրենքով սահմանված է «փոխկապակցված անձ» հասկացությունը, հետևաբար, առաջարկում ենք լրացուցիչ քննարկել նախագծով առաջարկվող փոփոխությունների անհրաժեշտությունը (փոխկապակցված մասնակիցների մասով), «Հանրային ծառայության մասին» օրենքի դրույթներին չհակասելու տեսանկյունից: Բացի այդ, հարկ է նկատել, որ նախագծում գործածվում են և «փոխկապակցված անձ» և «փոխկապակցված մասնակից» հասկացությունները: Այս առումով, եթե վերջիններս նույնական են, առաջարկում ենք նույնացնել նշյալ հասկացությունները: 
	[bookmark: _GoBack]Ընդունվել է գիտություն: Անհամապատասխանություններ չեն արձանագրվել:

	Առաջարկում ենք նախագծի 3-րդ հոդվածով լրացվող 12.1-ին կետի «զ» պարբերության «.» կետադրական նշանը փոխարնել «:» կետադրական նշանով
	Չի ընդունվել: Նկատի ունենալով, որ «Գնումների մասին» օրենքի 5-րդ հոդվածի 1-ին մասով նախատեսված կետերը չեն ավարտվում 12.1 կետով, ուստի նշված կարգավորման վերջում չի կարող դրվել «:» կետադրական նշանը:

	Առաջարկում ենք լրամշակել Նախագծի հիմնավորման տեքստային մասը՝ մտքի բովանդակային և իմաստային տեսանկյունից:
	Ընդունվել է: Նախագծի ընդունումը հիմնավորող փաստաթուղթը խմբագրվել է:




